
Isinulat ni: Alona Lucenario-Bauca 

 

ANG INAHIN  

at  
TANDANG 

Sa isang malawak na bukirin ay may 

naninirahang isang Inahin at Tandang. Ang Inahin 

ay napakasipag sa paghahanap ng pagkain. 

Isang araw ay nakita ni Inahin si Tandang na 

pakanta-kanta at pasayaw-sayaw lang. 

Inahin, “Hoy, Tandang! Sa halip na pakanta-

kanta at pasayaw-sayaw ka dyan ay tulungan mo 

akong maghanap ng pagkain”. 

Tandang, “Ano ka ba mahal kong Inahin, 

huwag ka ng maghanap ng pagkain sapagkat 

nariyan naman ang amo natin. Mahal na mahal 

tayo nun at hindi tayo pababayaan. Maghintay ka 

lang diyan dahil maya maya’y pauwi na din yun at 

bibigyan na tayo ng pagkain.  

Inahing Manok, “Bahala ka dyan, basta ako 

maghahanap pa din ako ng makakakain ko 

habang wala pa ang amo natin.” 

Masigasig sa paghahanap ng pagkain si Inahin, 

kahig dito, kahig doon, kaya naman lagi siyang 

busog at malusog na malusog.  

Samantalang si Tandang ay pakanta-kanta at 

pasayaw-sayaw lang habang hinihintay ang pagkain 

na ibibigay sa kanya. Nagtitiis siya ng gutom lalo na 

kung hindi pa umuuwi ang kanilang amo. Nakakakain 

lamang siya kapag pinapakain ng kanyang amo. 

Isang araw, umalis ang kanilang amo at 

nagbakasyon sa malayong lugar. 

Tandang, “Araaaayyy!!!, ang sakit ng ulo ko! Ang 

sakit pa ng sikmura ko!, gutom na gutom na ako!!” 

Namimilipit na sa sakit ng tiyan si Tandang. 

Samantalang si Inahin ay palakad-lakad sa 

bukirin at matiyagang naghahanap ng pagkain.  

Kahig dito, kahig doon. 

Lumipas ang mga araw ay hindi pa rin umuuwi 

ang kanilang amo. Nagkasakit si Tandang dahil sa labis 

na gutom. Samantalang si Inahin ay malusog at laging 

busog. 

 

Aral: “Huwag tayong umasa lagi sa ating kapwa, 

bagkus magsumikap tayo at kumilos para sa ating 

sarili” 

 


